
 � 31 oktyabr Azərbaycan Respublikasının 

Prezidenti İlham Əliyevin dövlət başçısı kimi birinci 
dəfə and içməsinin növbəti ildönümüdür. Xoşdur ki, 
həmin əlamətdar gün ölkəmizdə cəmiyyət həyatının 
bütün sahələrində aparılan islahatların ən qızğın 
çağında qeyd olunur. 

Bəzən kütləvi informasiya 
vasitələrində “ölkəmizdə son 
bir neçə ildə aparılan islahatlar” 
ifadəsi ilə rastlaşırıq. Əslində, 
həmin ifadədə incə bir məntiq 
var. Çünki, həqiqətən, son bir 
neçə ildə islahatlar daha da 
sürətlənib və hərtərəfli xarakter 
alıb. Əslində, Azərbaycanda 
aparılan islahatların tam on beş 
yaşı vardır. Cənab İlham Əliyev 
ulu öndər Heydər Əliyevin hələ 
ötən əsrin son illərində və bu əsrin 
ilk üç ilində reallaşdırdığı hərtərəfli 
islahatlara 2003-cü ilin payızından 
sonra xüsusi bir temp vermişdir.

 Məhz həmin islahatların 
nəticəsidir ki, İlham Əliyev dövlət 
başçısı kimi fəaliyyətə başla-
dığı ilk dövrdən iqtisadiyyatın 
şaxələndirilməsini, qeyri-neft 
sektorunun inkişafını bir vəzifə 
kimi hökumətin qarşısında 
qoymuşdu. Xüsusilə, regionla-
rın sosial-iqtisadi inkişafı dövlət 
proqramı sosial-iqtisadi sahədə ilk 
proqramlarımızdan biri olmuşdur. 
Qeyd edək ki, ilk proqramın icrası 
nəticəsində ölkənin regionlarının 
siması, sözün əsl mənasında, 
dəyişmişdir, insanların həyat 
səviyyəsi dəfələrlə artmışdır. 
Azərbaycanda yoxsulluğun 
səviyyəsi 10 dəfəyə yaxın aşağı 
düşmüşdür və bu gün, təqribən, 5 
faiz təşkil edir. İşsizliyin səviyyəsi 
də sürətlə aşağı düşür. 

Digər göstəricilər, ölkədə 
həyata keçirilən infrastruktur 
layihələri də ürəkaçandır.15 min 
kilometrə yaxın yol çəkilmişdir. 
Ölkə, sözün əsl mənasında, 
nəqliyyat qovşağına çevrilmiş-
dir. Nəqliyyat sahəsində görülən 
işlər – Bakı Beynəlxalq Dəniz 
Ticarət Limanı, dəmir yolunda 
aparılan yenidənqurma və təmir 
işləri, Bakı–Tbilisi–Qars dəmir 
yolu ölkənin tranzit imkanlarını 
genişləndirmişdir. Təkcə bu ilin 
doqquz ayının yekunları üzrə 
göstəricilərdə qeyd edilir ki, qeyri-
neft tranzit daşımalarının həcmi 
43 faiz artmışdır. Sahibkarlıq ciddi 
inkişaf yolu keçmişdir. Bu gün 
Azərbaycanda orta sinif, möhkəm 
sahibkarlıq sinfi formalaşmışdır. 
Bütün bunlar, məhz aparılan 
hərtərəfli islahatların nəticəsidir.

Fakt ondan ibarətdir ki, 
ölkəmiz öz kompleks keçid 

prosesinin inkişafında yeni 
mərhələyə qədəm qoymuşdur. Bu 
mərhələ elitanın transformasiya-
sı ilə bərabər, idarəetmə forma 
və üsullarının yeni postmodern 
tətbiqi imkanları ilə də seçilir. 
Dövlətçiliyin qurulması, suveren-
liyin ilbəil möhkəmləndirilməsi, 
Ermənistan –Azərbaycan, Dağlıq 
Qarabağ münaqişəsinin ədalətli 
və sülh yolu ilə həlli istiqamətində 
ardıcıl siyasət, mədəniyyətlərin 
dialoqu yolunda prinsipial çağı-
rışlar Qoşulmama Hərəkatına 
2022-ci ilədək olan müddətdə 
Azərbaycanın sədrlik etməsinin 
təminatını yaradır. Aparılan sosial-
iqtisadi, mədəni siyasətin ardıcıllı-
ğına nəzər yetirdikdə proseslərin 
həm də ölkə başçısının seçki 
platformasında irəli sürdüyü 
müddəalarla üst-üstə düşdüyünü 
aydın görürük. 

Demokratiya şəraitində legi-
timliyin ən mühüm prinsiplərindən 
biri məhz islahatlar yolu ilə trans-
formasiya və seçki platforması 
vədlərinin icrasıdır. Ölkəmizdə 
islahatların prinsipləri xalqın istəyi 
və dünya çağırışlarına adekvat 
aparılaraq Azərbaycanı dünyanın 
ən nüfuzlu ölkələri sırasına qal-
dırmış və hər bir azərbaycanlının 
maraqlarını müasir təlatümlü dün-
yada təmin etməyə yönəlmişdir. 
Ölkə başçısının Valday 
görüşündə strateji əhəmiyyətli 
çıxışı, Ermənistan rəhbəri ilə 
görüşlərində prinsipiallıq və böyük 
erudisiya; elitanın yeni trans-
formasiyasında ardıcıl, məntiqi 
xətt; ölkənin ideoloji kursunun 
multikultural konsepsiyası; regi-
onların inkişafına sistemli diqqət 
Azərbaycanın müstəqilliyinin 
nə qədər etibarlı əsaslara 

söykəndiyinin nümunəsidir.
Həmin prinsiplər yeni 

 dövrün çağırışları zəminində 
Azərbaycanın inkişaf yolu-
nun əbədi və dönməzliyini 
səciyyələndirərək vətəndaşları-
mızın milli qürurunu və iftixar 
hisslərini artırır. Ölkə başçı-
sının söylədiyi kimi: “Bu gün 
Azərbaycan dinamik inkişaf 
edən, öz ehtiyaclarını özü 
ödəyən müasir ölkədir. Bizim 
siyasətimiz çox açıqdır, ay-
dındır. Güclü iqtisadi təməl 
üzərində müasir siyasi sistemin 
formalaşdırılması, dövlətçiliyin 
əsaslarının möhkəmləndirilməsi, 
azərbaycançılıq ideologiyasının 
gücləndirilməsi məsələləri bizim 
üçün prioritet məsələlərdir... Biz 
müstəqilliyi bərpa etmişik, qo-
ruyub saxlaya bilmişik. Bu gün 
müstəqilliyi möhkəmləndiririk. 
Müstəqillik bizim üçün ən böyük 

sərvətdir, ən böyük nemətdir, ən 
böyük dəyərdir”. 

Müstəqilliyin ali dəyər olması 
ideyası yüksək siyasi mədəniyyət 
düşüncəsi olmaqla bu gün elitanın 
transformasiyasında mühüm 
prinsipə çevrilmişdir. Bu ideya 
həm də özündə müasir idarəetmə 
fəlsəfəsini birləşdirməklə yeni 
zamana yol açır. Böyük dövlətlərin 
öz idarəetmə fəlsəfələri mövcud-
dur. Onlar öz idarəçilik fəlsəfələrini 
əsrlərlə formalaşdırmış və tətbiq 
etmişlər. Müasir gənc dövlətlərin 
fəlsəfəsinin formalaşmasının isə 
obyektiv çətinlikləri daha çox ola 
bilir. Bu çətinliklər, ilk növbədə, 
dövlətin müasir dünyanın qlo-
bal meyillərində sürətli, bəzən 
birtərəfli inteqrasiya xətti və 
suverenliyə təhdidləridir. 

Azərbaycan ənənələrə 
söykənən modernləşdirmə 
istiqaməti ilə bu yolu uğurla 

keçməkdədir. Belə təhdidlərin 
qarşısının alınmasında ən 
əhəmiyyətli vasitə məhz çevik 
praqmatik siyasi kursun olmasıdır. 
İdeya-siyasi əsasları ulu öndər 
Heydər Əliyev tərəfindən qoyu-
lan və möhkəmləndirilən, cənab 
İlham Əliyevin rəhbərliyi ilə uğurla 
irəli gedən müstəqil Azərbaycan 
dövlətinin dünyada tətbiq ediləsi 
“idarəetmə brendləri” mövcud-
dur. Bu idarəetmə brendlərinin 
məğzini ənənəvi demokrati-
yadan müasir demokratiyaya, 
ənənəvi multikulturalizmdən yeni 
multikulturalizmə keçid prosesi 
təşkil edir.

Azərbaycan özünün sosial-
iqtisadi zəmində keçid prosesini 
başa vurmuşdur, ideoloji zəmində 
isə keçid prosesi uğurla davam 
etməkdədir. Dünyanın əksər 
ölkələrinin iştirakı ilə keçirilən 
mərhələli mədəniyyətlərarası 

dialoq–forumlar da bu zərurətdən 
yaranmışdır. Deməli, ideya-nəzəri 
boşluğun doldurulması üçün 
dünyanın gənc və ya yaşlı dövləti 
olmasının rolu deyil, prinsip və 
ideyaların bəşəri olması, kütlələrə 
yiyələnməsi əsasdır. Böyük 
siyasətçilərdən biri demişdir: “İde-
yalar kütlələrə yiyələndikdə maddi 
qüvvəyə çevrilir”. Müasir dünya-
da insanların mənəvi qüvvəyə 
çevrilməsi istəkləri artır. Bu, ayrı-

ayrı dövlətləri də düşündürür. 
Bu kontekstdə Azərbaycanın 

yeni multikultural çağırışları öz 
mahiyyətində liberal və demokra-
tiya ideyalarının vəhdətini yaradır, 
dünyanı vədləri yerinə yetirmək 
islahatlarına səsləyir. Ölkəmizdə 
keçirilən islahatların bir mühüm 
cəhəti də kompleks xarakter 
daşımasındadır. Belə ki, ölkənin 
ictimai, iqtisadi, sosial həyatını 
əhatə edən dəyişikliklər həm də 
BMT–nin 2016–2030-cu illəri 
əhatə edən möhkəm infrastruktur 
yaratmaq, inklüziv və dayanıqlı 
sənayeləşməni təşviq etmək və 
innovasiyaların inkişafına dəstək 
vermək maddə və prinsiplərinin 
prioritetlərinə birbaşa cavab verir. 

Dövlət idarəetmə maşınını 
XXI əsrin çağırışlarına müva-
fiq təkmilləşdirmək – elektron 
hökumətin idarəetmə funksiyalarını 

işə salmaqla yanaşı, həm də ehti-
mal edilə biləcək hər hansı bürok-
ratik maneələrin tamamilə aradan 
qaldırılmasına istiqamətlənmişdir. 
Müasir dünyada son illərdə 
dəfələrlə siyasi hakimiyyət 
dəyişiklikləri ilə üzləşmiş hansısa 
ölkəsində dövlət idarəetmə maşını-
nın modernləşməsi və bütövlükdə, 
modernləşdirmə proseslərinin sosi-
al-siyasi dinamikası Azərbaycanda 
olduğu qədər əhəmiyyətli vüsət 
almamışdır. Həmçinin, elitanın 
transformasiyası proseslərində bi-
lik və təcrübənin nəzərə alınması, 
dövlət idarəetmə aparatının daha 
sistemli fəaliyyətini əlaqələndirmək 
üçün idarəetmə təsisatlarının 
modernləşdirilməsi ölkədə keçirilən 
islahatların fəlsəfəsini təşkil edir.

Ölkənin təkcə ictimai-siyasi de-
yil, həm də elmi-ideoloji həyatında 
böyük rol oynayan akademik 
Ramiz Mehdiyevin yeni təyinatı bir 
daha sübut edir ki, ölkə başçısını 
Azərbaycanın bu günü qədər də 
gələcəyi düşündürür. Azərbaycan 
dövlətinin mövcud strateji islahatlar 
xətti bütünlükdə suveren dövlətin 
təminatı məqsədlərinə söykənir 
ki, bu da idarəetmə şəffaflıgı və 
səmərəliliyi ilə bərabər, elita–xalq 
münasibətlərində yeni mərhələnin 
əsaslarını təmin edir. Bu, kompleks 
keçid prosesləri ilə xarakterizə 
edilərək strateji yol xəritələrinin 
yerinə yetirilməsi ardıcıllığını da 
tamamlayır. 

Qeyd olunan fikirlərdən ya-
ranan nəticə ondan ibarətdir ki, 
Prezident İlham Əliyev 2003-cü 
ildə xalqa verdiyi vədlərin hamısı-
nı məhz ölkə ictimaiyyətinin arzu 
etdiyi, görmək istədiyi səviyyədə 
reallaşdırmışdır. Elə ona görə 
də xalqın öz liderinə olan inamı 
gündən-günə artır.

Hüseyn İBRAHİMOV, 
AMEA Fəlsəfə İnstitutunun 

aparıcı elmi işçisi, fəlsəfə doktoru

MSK-nın Şəkidə təşkil etdiyi regional 
seminarda seçkilərlə bağlı müraciətlərə 
baxılması məsələləri müzakirə olunub

 � 2019-cu il dekabrın 23-nə təyin edilmiş 
bələdiyyə seçkiləri ilə əlaqədar Mərkəzi Seçki 
Komissiyasının (MSK) təşkilatçılığı ilə seçkilərlə 
bağlı müraciətlərə baxılmasına həsr olunan 
növbəti regional seminar oktyabrın 31-də Şəki 
şəhərində keçirilib.

MSK-dan verilən 
məlumatda bildirilir ki, “Şəki-
Palas” otelində keçirilən 
seminarda MSK-nın üzvləri 
Validə Kazımova, İlkin Şahba-
zov, respublikanın şimal-qərb 
bölgəsində, ətraf şəhər və 
rayonlarda fəaliyyət göstərən 
17 seçki dairəsi dairə seçki 
komissiyalarının hər birindən 3 
ekspert olmaqla, ümumilikdə, 
aşağı seçki komissiyalarının 51 
təmsilçisi iştirak edib.

Seminarı MSK üzvü Validə 
Kazımova açaraq, bələdiyyə 
seçkilərinə hazırlıqla əlaqədar 
MSK tərəfindən həyata 
keçirilən tədbirlər barədə 
geniş məlumat verib. Bildiri-
lib ki, regional seminarların 
keçirilməsində əsas məqsəd 
dairə seçki komissiyaları-
nın ekspert qrupu üzvlərinin 
seçki prosedurları ilə bağlı 

məlumatlarının artırılma-
sı və praktiki vərdişlərinin 
gücləndirilməsindən ibarətdir.

Sonra MSK-nın digər 
üzvü İlkin Şahbazov “Seç-
ki hüququnun pozulması ilə 
əlaqədar müraciət və şikayətlərə 
baxılması üzrə qanunverici-
liyin tələbləri və şikayətlərin 
araşdırılması prinsipləri” 
mövzusunda təqdimatla çıxış 
edib. Seminar iştirakçılarına 
seçki hüquqlarının pozulması 
ilə bağlı şikayətlərin verilməsi, 
vətəndaşlar tərəfindən təqdim 
edilən şikayətlərin forması və 
məzmunu, seçki hüquqlarının 
pozulmasına dair şikayətin 
verilmə müddəti, şikayətə dair 
qərar qəbul olunması müddəti, 
şikayətin qəbul edilməsindən 
sonra növbəti prosedurlar və 
digər məsələlər barədə ətraflı 
izahat verilib.

Seminarda MSK üzvü 
Validə Kazımova “Seçkilərlə 
bağlı müraciətlərə dairə seçki 
komissiyaları tərəfindən ba-
xılması. Ekspert qruplarının 
fəaliyyətinin əsasları” mövzu-
sunda təqdimatla çıxış edib. 

Qeyd olunub ki, seçkilərlə 
əlaqədar müraciətlərə dairə 
seçki komissiyaları tərəfindən 
baxılması çox vacib məsələdir 
və vətəndaşların seçki hüqu-
qunun daha səmərəli təmin 
olunmasında mühüm əhəmiyyət 
daşıyır. Buna görə də dairə seç-
ki komissiyalarının ekspert qru-
punun üzvləri mövzu ilə bağlı 
qanunvericiliyin tələblərini 
dərindən mənimsəməli və 
öz vəzifələrinin öhdəsindən 
layiqincə gəlməlidirlər.

Tədbirin praktiki hissəsində 
kazuslar üzrə müxtəlif şikayət 
nümunələri nəzərdən keçirilib, 
seçki komissiyaları tərəfindən 
həmin şikayətlərə dair müva-
fiq qərarların qəbul edilməsi 
məsələlərinə baxılıb.

“Xalq qəzeti”

 � Oktyabrın 31-də Azərbaycan Respublikasının 
Müdafiə naziri general-polkovnik Zakir Həsənov 
ölkəmizdə səfərdə olan Avropa İttifaqının Cənubi Qafqaz 
və Gürcüstan böhranı üzrə xüsusi nümayəndəsi Toivo 
Klaarın başçılıq etdiyi nümayəndə heyəti ilə görüşüb.

Müdafiə Nazirliyinin mətbuat 
xidmətindən verilən məlumatda 
bildirilir ki, cəbhə xəttində və 
Ermənistan–Azərbaycan dövlət 
sərhədindəki hazırkı vəziyyətə 
dair fikir mübadiləsinin aparıl-
dığı görüşdə general-polkovnik 
Z.Həsənov beynəlxalq birlik 
tərəfindən tanınan Azərbaycan 
ərazilərinin 20 faizinin Ermənistanın 

işğalı altında olduğunu və 
 danışıqlar prosesinin bu günədək 
nəticəsiz qaldığını bir daha xatırla-
dıb.

Nazir vurğulayıb ki, 
Ermənistanın qeyri-konstruktiv möv-
qeyi münaqişənin nizamlanması ilə 
bağlı danışıqlarda tərəqqinin əldə 
edilməsinə əsas maneədir.

T.Klaar Cənubi Qafqaz regio-

nunda sabitliyin təmin olunması 
üçün münaqişənin tez bir zamanda 
sülh yolu ilə həllinin vacibliyini qeyd 

edib. O bildirib ki, Avropa İttifaqı 
bu istiqamətdə danışıqların davam 
etdirilməsinin tərəfdarıdır.

Azad RƏHİMOV: Azərbaycan on ölkəyə antidopinq 
sahəsində ekspert yardımı göstərməyə hazırdır

 � Azərbaycan idman sahəsində 
qazandığı zəngin təcrübəni daim bölüşür. 
Ölkəmizlə beynəlxalq strukturlar arasında 
idman əlaqələrinin genişləndirilməsinə dair 
imkanlar müzakirə edilib. Azərbaycan antidopinq 
proqramları beynəlxalq standartlara uyğun 
olmayan 10 ölkəyə ekspert yardımı göstərməyə 
hazırdır. 

Bu fikirləri Azərbaycanın 
Gənclər və İdman naziri 
Azad Rəhimov UNESKO-
nun Parisdəki mənzil-
qərargahında keçirilən 
“İdmanda dopinqə qar-
şı mübarizə haqqında” 
Beynəlxalq Tərəflər Konven-
siyasının yeddinci sessi-
yasında (COP7) aparılan 
müzakirələr zamanı deyib.

Sessiyada aparılan 
müzakirələrdə 10 ölkənin 
antidopinq proqramının 
beynəlxalq standartlara 
uyğun gəlmədiyi bildirilib. 
Azərbaycanın bu dövlətlərə 

yardım etməyə hazır olması 
ilə bağlı təklifi müxtəlif ölkələr 
tərəfindən müsbət qarşılana-
raq yüksək dəyərləndirilib.   

A.Rəhimov tədbirin 
açılışında, habelə idman-
da dopinqlə mübarizə və 
beynəlxalq əməkdaşlıq 
mövzusuna dair panel 
müzakirələrdə çıxış edib. 

Beynəlxalq Tərəflər Kon-
vensiyasının yeddinci ses-
siyasında (COP7) müxtəlif 
ölkələrin idman strukturları-
nın rəhbərləri, beynəlxalq id-
man təşkilatlarının və digər 
qurumların nümayəndələri 

iştirak edirlər. 
Sessiya çərçivəsində 

A.Rəhimov UNESKO baş 
direktorunun humanitar və 
sosial elmlər üzrə müavini 
Nada Al-Naşif, Ümumdün-
ya Antidopinq Agentliyinin 
(WADA) yeni seçilmiş pre-

zidenti, Polşanın İdman və 
Turizm naziri Virold Banka, 
Avropa Şurasının İdman 
Konvensiyalarının direkto-
ru Sergey Xriçikov, Rusiya 
Federasiyasının İdman naziri 
Pavel Kolobkov, Səudiyyə 
Ərəbistanı Şahzadəsi Fahad 

bin Calavi əl Səud ilə ikitərəfli 
görüşlər keçirib.

Şəhla AĞALAROVA, 
AZƏRTAC-ın xüsusi 

müxbiri
Paris

Mən Azərbaycanın xoşbəxt gələcəyinə inanıram. Əminəm ki, ölkəmiz 
bundan sonra da inkişaf edəcək, daha da güclənəcəkdir. Azərbaycanda 
demokratiya daha da inkişaf edəcək, siyasi plüralizm, söz azadlığı təmin 
olunacaqdır. Ölkəmiz müasir dövlətə çevriləcəkdir. Bütün bunları etmək 
üçün Azərbaycanda çox işlər görmək lazımdır. Ancaq bütün bunları həyata 
keçirmək və Azərbaycanı qüdrətli dövlətə çevirmək üçün ən başlıcası, ölkədə 
Heydər Əliyevin siyasəti davam etdirilməlidir. Bu gün yüksək kürsüdən çıxış 
edərkən mən Azərbaycan xalqına söz verirəm ki, bu siyasətə sadiq qalaca-
ğam, heç vaxt bu yoldan dönməyəcəyəm, Heydər Əliyevin siyasətini davam 
etdirəcəyəm.

Azərbaycan Respublikasının Prezidenti İlham Əliyevin 
31 oktyabr 2003-cü il tarixli andiçmə mərasimindəki nitqindən

Prezident İlham Əliyev ölkəmizi islahatlar 
yolu ilə inkişafın yeni mərhələsinə çıxarır

Müdafiə Nazirliyində görüş


